
				ఈ పుట అచ్చుదిద్దబడ్డది

రమణీయదివ్యాంబరములతోఁగూడ - విమలమౌక్తికవజ్రవితతితోఁగూడ

గరిరథభటతురంగములతోఁగూడఁ - బరమాప్తవరమంత్రిపతులతోఁగూడ1970

వినుతపుణ్యాంగనావితతితోఁగూడ - ననుపమవైభవం బలరఁ గైసేసి,

కరమొప్ప రథ మెక్కి కల్యాణమునకు - నరనాథతిలకుఁ డానంద ముప్పొంగఁ

గడుఁగెలంకుల గజస్కంధంబులందుఁ - గొడుకులు ముత్యాలగొడుగులనీడఁ

బరమసమ్మదమున భరతశత్రుఘ్ను - లిరువురు గొల్చిరా నేపు దీపింపఁ

గ్రందుగా నిండి మంగళతూర్యకోటు - లందంద మొఱయ మహాభూతి మెఱయ

నెడనెడ విడుదు లనేకవస్తువులు - నడపింప మంత్రులు నాల్గుదినములఁ

జనియెను మిథిలకు; జనకుండు నంత - నినకులాధిపునకు నెదురుగా వచ్చి

కొనిపోయి వేడ్కలు కొమరొత్త నపుడు - జనపతి కుచితోపచారముల్ సేసి

మునివరనివహంబు ముదమంద జనకుఁ - డనియె మహానంద మలర నాతనికి

నాకూఁతు దశరథనరనాథ యేను - నీకుమారుని కిచ్చి నెమ్మిఁ బెండ్లికిని
1980

నటు పిల్వఁ బంచిన నీవు విచ్చేసి - తటుకాన నేను కృతార్థుండ నైతి

నీవసిష్ఠమహామునీంద్రుఁ డీవామ - దేవాదిమునులు నేతెంచుటఁ జేసి

నాకోర్కి సిద్ధించె నాజన్మ మలరె; - నా కులం బతిపావనంబయ్యె నేఁడు;

రవికులోత్తములైన రాజులతోడి - యవిరళసంబంధ మది నాకుఁ గలిగె;

నెల్లి పెండ్లికి లగ్న మిష్టులఁ బిలిచి - తెల్లంబుగాఁ బ్రవర్తింపుఁడు ప్రీతి"

ననవుడు దశరథుం డట్లగా కనుచు - ననురాగ మొంది యత్యంతపుఁబ్రీతి

జనకుఁ డమర్చిన సదనరాజమున - ననురక్తి వసియించె నంత నచ్చటికిఁ

గడుఁబ్రీతి రామలక్ష్మణులతఁగూడ - నడరి విశ్వామిత్రుఁ డరుగుదెంచుటయు

ననఘుండు దశరథుం డమ్మహామునికి - వినతుఁడై పూజించి వినయంబుతోడ

“దనరార నీదయ ధన్యుండనైతి - ననఘాత్మ" యన విని యక్కౌశికుండు
1990

‘‘అకలంకచరితుండ వైన నీ వనఘ - సుకృతంబు గావించి శుద్ధుండ వైతి,

రవికులోత్తముఁడైన రాముండు పుత్త్రుఁ - డవుట విశేషించి యధికపుణ్యుఁడవు

క్రతురక్షణార్థమై కడఁగి రాఘవులు - హితబుద్ధి నీవె మాకిచ్చితి నాఁడు;

నెమ్మదినున్నారు నీసుతు ల్వీరె - నెమ్మిఁ గన్గొను" మన్న నృపతి కాసుతులు

నాలోన మ్రొక్కిన నలర దీవించి - యాలింగనము చేసె ననురాగ మెసఁగ;

జనకుండు నాదివసంబున నంతఁ - దనయాగకర్మ మంతయు నెఱవేర్చి

యలరువేడుక నినుఁ డస్తాద్రి కరుగఁ - బొలుపొంద నారాత్రి పోయినపిదప

మఱునాఁడు కల్యాణమంటపవేది - నెఱయ మంత్రులతోడ నిండుగొల్వుండి

యిమ్ములఁ దనపురోహితు శతానందు - సమ్మదంబునఁ జూచి జనకుండు పలికె.

